Նախագիծ

ՀԱՄԱՁԱՅՆԱԳԻՐ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԵԹՈՎՊԻԱՅԻ ԴԱՇՆԱՅԻՆ ԺՈՂՈՎՐԴԱՎԱՐԱԿԱՆ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ ՄՇԱԿՈՒՅԹԻ ՈԼՈՐՏՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ
Հայաստանի Հանրապետության Կառավարությունը և Եթովպիայի Դաշնային Ժողովրդավարական Հանրապետության Կառավարությունը, այսուհետ՝ Պայմանավորվող կողմեր,
իրազեկ լինելով երկու երկրների միջև գոյություն ունեցող պատմական կապերի մասին,
առաջնորդվելով երկու երկրների միջև արդեն իսկ գոյություն ունեցող բարեկամական հարաբերությունների հետագա զարգացման և ամրապնդման ցանկությամբ,
ցանկություն հայտնելով զարգացնելու համագործակցությունը մշակույթի ոլորտում,
համաձայնեցին հետևյալի մասին.
ՀՈԴՎԱԾ 1
Պայմանավորվող կողմերը խրախուսում և զարգացնում են համագործակցությունը մշակույթի, արվեստի և ժառանգության տարբեր ոլորտներում:
ՀՈԴՎԱԾ 2
Պայմանավորվող կողմերը մշակութային և դերասանական միավորումներին առաջարկում են իրենց հարմարությունները, որոնց միջոցով կխթանվեն փոխադարձ հետաքրքրությունը և բարեկամական հարաբերությունները, հատկապես խրախուսելով՝

· թատերական, երաժշտական, դերասանական և ժողովրդական խմբերի ու անհատ կատարողների փոխանակումը,

· համագործակցությունը կինոարվեստի ոլորտում՝ ֆիլմերի փոխանակման  

միջոցով,

· գեղարվեստական ցուցահանդեսների փոխանակումը,
· մասնակցությունը մյուս երկրի կողմից կազմակերպվող միջազգային փառատոներին և այլ մշակութային միջոցառումներին,

· համագործակցությունն արհեստագործական տեխնոլոգիաների ոլորտում և կազմակերպությունների միջև:
ՀՈԴՎԱԾ 3
Պայմանավորվող կողմերը խրախուսում են իրենց ազգային թանգարանների, գրադա​րանների, արխիվների, թատրոնների, ինստիտուտների և կենտրոնների միջև համագոր​ծակ​ցութ​յունը՝ նպատակ ունենալով փոխանակելու տեղեկատվություն, խրախուսելու կարողութ​յունների ձևավորումը և փորձի փոխանակումը:

ՀՈԴՎԱԾ 4
Պայմանավորվող կողմերը խրախուսում են իրենց ներկայացուցիչների մասնակ​ցությունը մյուս երկրի կողմից կազմակերպվող` մշակույթի ոլորտին առնչվող միջազգային խորհրդաժողովներին, մրցույթներին և հանդիպումներին:
ՀՈԴՎԱԾ 5
Պայմանավորվող կողմերը համագործակցում են՝ կանխարգելելու համար մշակութային և պատմական ժառանգության ապօրինի տեղափոխումն ու վաճառքը և նպաստելու համար իրենց պետությունների տարածքներում կորսված կամ այդ տարածքներ ապօրինի փոխադրված մշակութային և պատմական ժառանգության փոխանակմանը: 

ՀՈԴՎԱԾ 6
Պայմանավորվող կողմերը խրախուսում են համագործակցությունը և փորձի փոխանակումը հնագիտության, մարդաբանության, թանգարանային կառավարման, մշակութային արժեքների պահպանության և վերականգնման, գրադարանների և արխիվի, ինչպես նաև արվեստի և մշակույթի այլ ոլորտներում:
ՀՈԴՎԱԾ 7
Պայմանավորվող կողմերը համաձայնում են փոխադարձության սկզբունքով իրենց մայրաքաղաքներում հիմնել մշակութային կենտրոններ: Պայմանավորվող կողմերի միջև կնքվում է երկկողմ համաձայնագիր՝ որոշելու համար կենտրոնների իրավական կարգավիճակը և գործունեության պայմանները՝ իրենց համապատասխան երկրներում գործող կանոններին և կանոնակարգերին համապատասխան:
ՀՈԴՎԱԾ 8
Պայմանավորվող կողմերը կձևավորեն համատեղ կոմիտե՝ դիվանագիտական ուղիներով սույն Համաձայնագրի հիմնական նպատակներին նպաստելու եղանակների շուրջ խորհրդակցություններ անցկացնելու և դրա համար գործնական ծրագիր մշակելու ու այնպիսի բարդություններից խուսափելու համար, որոնք կարող են առաջանալ սույն Համաձայնագրի իրականացման ընթացքում: Համատեղ կոմիտեն կձևավորվի Պայմանավորվող կողմերի իրավասու մարմինների հավասար թվով ներկայացուցիչներից, որոնք տարին մեկ անգամ կհանդիպեն Երևանում կամ Ադիս Աբեբայում:
ՀՈԴՎԱԾ 9
Պայմանավորվող կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ: Փոփոխությունները և լրացումները ձևակերպվում են առանձին արձանա​գրություն​ներով, որոնք ուժի մեջ են մտնում այն նույն ընթացակարգով, որով ուժի մեջ է մտնում սույն Համաձայնագիրը, և կազմում են սույն Համաձայնագրի անբաժանելի մասը:
ՀՈԴՎԱԾ 10
Սույն Համաձայնագիրն ուժի մեջ է մտնում պահանջվող ներքին ընթացակարգերի կատարման մասին վերջին ծանուցումը դիվանագիտական ուղիներով Կողմերի ստանալու օրվանից և ուժի մեջ է մնում այնքան ժամանակ, քանի դեռ Կողմերից որևէ մեկը մյուս Կողմին վեց (6) ամիս առաջ դիվանագիտական ուղիներով գրավոր չի ծանուցել սույն Համաձայնագիրը դադարեցնելու իր մտադրության մասին:

Կատարված է ________________________________, երկու բնօրինակով, յուրաքանչյուրը՝ հայերեն և անգլերեն, ընդ որում` երկու տեքստերն էլ հավասարազոր են: Տարաձայնությունների դեպքում գերակայում է անգլերեն տեքստը:

	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

